
Yr Eglwys yng Nghymru 

Mainc yr Esgobion 

Nodyn Esboniadol 
Ar y Côd Ymarfer yn dilyn y Canon i alluogi ordeinio merched yn esgobion
Pan ddaeth y Canon hwn i rym yng nghyfarfod mis Medi 2013 o’r Corff Llywodraethol, siarsiwyd Mainc yr Esgobion i gytuno’n ddi-oed ar Gôd Ymarfer i wneud darpariaethau i roi i holl aelodau’r Eglwys yng Nghymru, gan gynnwys y rhai hynny sydd, ar sail cydwybod, yn anghydweld â darpariaethau’r Canon a’r rhai hynny sy’n ei dderbyn, sicrwydd bod iddynt le derbyniol a gwerthfawr yn yr Eglwys yng Nghymru. Ar wahân i hyn, ni roddodd y Canon unrhyw syniad pellach o’r hyn y dylai’r Côd ei gynnwys; ymddiriedwyd hynny i’r Fainc, ac i’r Fainc yn unig.
Yn y cyfnod ers pasio’r Canon, mae’r Fainc, trwy dderbyn tystiolaeth ysgrifenedig, cynnal cyfarfodydd agored yn yr esgobaethau, a chynnal sesiwn ymgynghorol yn y Corff Llywodraethol ym mis Ebrill 2014, wedi ymgynghori’n eang ar natur a darpariaethau posibl Côd o’r fath ac wedi cymryd sylw manwl o bopeth a ddywedwyd. Wedi ystyried y pethau hyn, a hefyd yr hyn a welant yn arfer da mewn mannau eraill yn y Cymundeb Anglicanaidd,  cytunodd yr Esgobion yn gyntaf ar nifer o egwyddorion y credant eu bod yn sylfaen i’r  Côd, ac yn ail ar y Côd ei hun. 
Mae’r Côd yn datgan yn groyw bod unrhyw ferch a ddaw’n Esgob Cadeiriol yn yr Eglwys yng Nghymru yn dod yn Esgob ar yr union un termau, a chyda’r un awdurdod, â phob Esgob Cadeiriol arall yn y Dalaith.

Un o ganlyniadau clir y trafodaethau a fu ar fater merched yn Esgobion, yng nghyfarfod mis Medi 2012 o’r Corff Llywodraethol (ac wedyn mewn trafodaethau ym mis Medi 2013 a mis Ebrill 2014) oedd i’r aelodau bleidleisio’n gryf o blaid darpariaeth fugeiliol, yn hytrach na darpariaeth strwythurol, i’r rhai hynny sy’n anghydweld, ar sail cydwybod, â gweinidogaeth fugeiliol Esgobion sy’n ferched, a rhoddodd yr Esgobion sylw dyladwy i hyn.
Mae’r Côd yn cydnabod ein bod o hyd mewn cyfnod o dderbyn, ac felly nid ydym o’r farn y gallwn atal y rhai hynny sy’n anghydweld, ar sail cydwybod, â gweinidogaeth sacramentaidd merched mewn Urddau Sanctaidd, rhag cael eu hystyried i’w hordeinio.  
Ni pherswadiwyd yr Esgobion i ddarparu gweinidogaeth esgobol arall benodol i aelodau’r  Eglwys yng Nghymru na allant, ar sail cydwybod, dderbyn gweinidogaeth Esgob sy’n ferch.  Ni allai gweinidogaeth o’r fath fod mewn cymundeb llawn â Mainc Esgobion yn y dyfodol a fyddai’n cynnwys merched, ac felly ni fyddai’n gwasanaethu undod yr Eglwys. Fodd bynnag, mae’r Côd yn gwneud darpariaeth benodol i ganiatáu i aelodau o’r fath ofyn am, a derbyn, darpariaeth sacramentaidd arall.

